
Қазақ тілі мен әдебиеті пәні мұғалімі
педагог – зерттеуші
Кенжебаева Тогжан Каразимовна

Қазақ халқының абзал ұлдарының бірі Ахмет Байтұрсынұлы қалдырған мұра әртектес. Ахмет Байтұрсынұлы – ақын, қазақ тіл білімінің реформаторы, қазақ әдебиетін де, мәдениетін де зерттеуші ғалым, публицист, әдіскер, қазақ халқының «рухани көсемі, ұлт ұстазы». Ол туралы Сәкен Сейфуллин: «Ахмет халықтың арын іздеп, өзінің ойға алған ісі үшін басын бәйгеге тіккен. Ахмет Байтұрсынұлы ұлтын шын сүйетін ұлтшыл» деген болатын.
Мен оның көптеген еңбектерінің ішінен әдіскерлігін сөз еткім келеді. «Ахмет Байтұрсынұлы – қазақ тілін оқыту методикасының да іргетасын қалаушы болып саналады.» (Р. Сыздықова. «Ахмет Байтұрсынұлы» 23 - бет. «Тіл тағылымы» 1992 ж.) Оның қазақ балаларына ана тілінде сауат ашуына, ары қарай білім алуына арнап жазған оқулықтарынан бөлек ондағы білімді меңгертуге арналған түрлі әдістері бар. Оның мысал өлеңдерінің өзі ұйқыдағы қазақ халқын оятуға арналған тұнып тұрған үлкен әдіс дер едім.
Орыстың тәржіме еттім мысалдарын,
Әзірге қолдан келген осы барым.
Қанағат азға деген, жоққа сабыр,
Қомсынып, қоңырайма, құрбыларым,- деген қырық өлеңнің бәрі де түгелімен ұйықтап жатқан халықты ояту үшін тапқан бір амалы.
Бірнеше жылдан бері шет елдік оқыту технологиясын еліміздің білім саласына енгізіп, жаңартылған бағдарлама ретінде қолданып жүрміз. Ал ондағы әдістер мен тәсілдердің тиімділігін әлдеқашан өз халқымыз тәжірибеден өткізіп, ғұламаларымыз өз пікірлерін білдірген. Мысалы: Конфуцийдің «айтсаң ұмытамын, көрсетсең – есімде қалады, ал өзіме жасатсаң - түсінемін» деген сөзін, Ахмет Байтұрсынұлы «Баулу – өлі оқу, төте оқу, көрнекі оқу» деп қорытады, яғни «өлі оқу – ол дүниедегі іске үйретпеген, сондықтан ол түрлі оқу тіршілік мақсатындағы іске үйлеспейтіні көрініп тұр, төте оқу – нәрсені, істің затын алмай, атын ғана алып, құр сөз түрінде үйреткен. Сөзбен үйреніп, сөз жүзіндегі іске шебер болуға болады, бірақ тіршілік ісі жалғыз сөз жүзінде емес, көрнекі оқу – нәрсенің затын, ісін көрсетіп үйретеді. Бірақ ол білімді жалғыз көрумен ғана емес, көргенін еліктеп, істеумен үйренеді», - деп нақтылайды. Оқу-білімге үйретуде қолданатын «Әдіс - керекшіліктен шығатын нәрсе. Әдістің жақсы-жаман болмағы жұмсалатын орнының керек қылуына қарай», - дейді. Қазіргі күнде «функционалдық сауаттылық» деп жүргенімізді ғалым өз еңбектерінде түсінікті, жүйелі, көрнекілікпен, өмірмен байланыстыра отырып, дамыта оқыту технологиясын басшылыққа ала отырып жасаған.
2020- 2021 оқу жылында мектебіміздің директоры Болымбекова Анар Омарқызының бастауымен біздің мектебімізге осы ұлт ұстазы Ахмет Байтұрсынұлының есімі берілді. Жаңалықты ерекше қуанышпен қарсы алған мектеп ұжымы мен оқушылар ғалым атына кір келтірмеуге тырысады.
Қыркүйек айында «Ұлы ұстаз аманатын жас ұрпаққа насихаттау» тақырыбында ашық алаң өтті. Ашық алаңға қонақ ретінде ф.ғ.к., СДУ-дің аға оқытушы Б. Хасен және ф.ғ.д. , Әл-Фараби атындағы Қазақ ұлттық университетінің профессоры О. С.Жұбаева және Ахметтанушылар шақырылды. Ашық алаңның басы Алаш арысының туған топырағы Торғай өңіріндегі өлкетану музейімен танысудан басталды, аталмыш музей қызметкерлері Байтұрсынұлы атындағы залмен мектеп оқушыларын онлайн форматта таныстырды. Кездесуде жарыса сөз алған алматылық ғалымдар жас ұрпақтың жадына Байтұрсынұлы тұлғасын ұялатудың маңыздылығына тоқталды, ғалымның шығармашылығы мен өмірі туралы өз зерттеу еңбектерімен бөлісті. Іс-шара барысында мектебіміз бен Сүлеймен Демирель атындағы университет арасындағы ынтымақтастық туралы меморандумға қол қойылды. Бұл іс-шара туралы хабар «Жетісу» телеарнасында көрсетілді.
Ұлы ұстаздың есімі ұстаздар қауымының қызметтеріне үлкен серпін берді. Қазақ тілі мен әдебиеті пәні сабақтарында Ахмет Байтұрсынұлы шығармашылығына ден қойылып, мектептегі әр оқушыға өлеңдерін жаттату, мысал өлеңдері бойынша сахналық қойылымдар қою, сол мысал өлеңдерін қылқаламмен суреттеу секілді тәсілдер қолданылып, мұғалімдер ғалым шығармашылығын тереңнен зерттеуді, авторлық жұмыстар ретінде қарастыруды қолға алды. Жоғарыда айтқандай, ғалымның «Қырық мысалының» өзі оқушылардың бойында адамгершілікке баулып, еңбекке, білім алуға құштарлығын оятады. Шығармашылықпен жұмысты тереңдетуді қолға алған көркем еңбек пәні мұғалімі Каранкулова Назира мысал өлеңдерді қылқаламмен қағаз бетіне түсіртіп, орындалған суреттерден шағын көрме ұйымдастырды.
Қылқаламмен көркем ой жеткізетін, аса шеберлік пен талантты қажет ететін сурет өнеріне тосыннан келмеген Амантай Айдана Ұлы ұстаздың бейнесін көрермен алдында жылтыр құммен салып өз бойындағы талантын көрсетті де университет ұжымына тарту етті. Ақ қағаз бетіне сурет салып, жансыз бейнені тілсіз сөйлеткен Бахадыр Жансая ақынның «Аққу, шортан һәм шаян» мысалын қылқаламмен сөйлетті. Осы туындылармен оқушыларымыз «Жас дарын» балалар орталығы ұйымдастырған «Алаш ардақтысы» атты республикалық байқауға қатысып, бас жүлде мен бірнеше орындарды иеленіп, жетекшілерімен бірге марапаттарға ие болды. Қазақ тілі мен әдебиеті пәні мұғалімдері оқушыларға «Мысал өлеңдердің тәрбиелік мәні» тақырыбында эссе жаздырды. Жұмыстар бағаланып, оқушылар марапатталды.
Мұғалімдер күнделікті сабақтарында ғалымның әдістерін түрлендіріп қолдануға, логикалық жұмбақтарын, нақылға айналған сөздерін оқушы бойына сіңіруге жұмыс жасауда.
[bookmark: _Hlk103845002]Сәуір айында Сүлеймен Демирел атындағы университеттің мультидисциплинарлық білім беру орталығы, педагогика және гуманитарлық ғылымдар факультетімен мектебіміміз бірігіп, Республикалық деңгейде ғылыми-практикалық конференция өткізді. Конференцияны СДУ-дің проректоры Е. Хуандах пен мектебіміздің директоры Анар Омарқызының сөйлеген сөздерімен ашылды. Университет қабырғасында өткен конференцияда ф.ғ.к. , Ахмет Байтұрсынұлы атындағы Тіл білімі институтының директоры А. М.Фазылжанова «Ахмет Байтұрсынұлы тұлғасы мен тілтанымдық мұрасына қатысты кейбір тың ізденістер» тақырыбында, ф.ғ.д. , Әл-Фараби атындағы Қазақ ұлттық университетінің профессоры О. С.Жұбаева «Ахмет Байтұрсынұлының тілтанымдық мұрасы мен лингвистикалық ұстанымдары» тақырыбында, ф.ғ.д. СДУ профессоры                                      М.С. Жолшаева «Ахмет Байтұрсынұлының әдістемелік мұрасының өміршеңдігі» тақырыбында, ф.ғ.к., аға оқытушы Б. Хасен «Ахмет Байтұрсынұлының «Баулу мектебіндегі» мәселелердің қазіргі білім берудегі өзектілігі» тақырыбында, және т.б, тақырыптарда баяндамалар оқыды. Ахаңның сөзіне жазылған әндер шырқалып, оқушылар ақын шығармашылығын мәнеріне келтіріп үш тілде оқыды және дарынды оқушылардың өз қолдарымен жасалған туындылары көрсетілді. Мектебіміздің қазақ тілі мен әдебиеті пәні мұғалімі Жұбанова Азиза Жұмахановна өзі сценарийін жазған, қазақ тілі мен әдебиеті пәні мұғалімі Зерипов Жұмахан Ахмет рөлін сомдаған сахналық қойылым көреременге ғалымның өзін көргендей әсер қалдырды. Жалпы, конференцияға жиналған аудан мұғалімдері ұйымдастырушыларға, ой бөліскен ғалымдарға шексіз риза болды.
Күні кеше ғана ұстаздарымыз Отарбаева Шұға мен Жұбанова Азиза Жұмаханқызы өз шәкірттерімен бірге Ахмет Байтұрсынұлы атындағы тіл білімі институтының шақыртуымен «Ахмет Байтұрсынұлы және қазақ тіл танымының болашақ бағдары» тақырыбындағы конференцияға қатысып, ерекше тебіреніспен қайтты.
Елінің бағы жану үшін өмірін арнаған, қазақ ғылымы тарихында ұлттық әліпби жасап, жаңа үлгі ұсынған реформатордың өнегелі жолы мен өлмес еңбектерін таным таразысына сала отырып, тағылым дарыту, тəлімін үлгі ету тек мұнымен шектелмейді. Мектеп ұжымы ұлт ұстазы салған сара жолды жалғастырып, ата-баба аңсаған, ұлт зиялылары жанын пида еткен тәуелсіздіктің туын жықпай ұстайтын азамат тәрбиелеу үшін барын салады.

